
pergerakan politiek terhadep pada Tiongkok dan sekarang sedeng goenaken gentjetan economie sebagi gantinja boeat
taloekken kita. Marika pikir bahoea dengen tida goenaken politiek dalem pemoekangan, Tiongkok aken laloeken saling
tjeker diantara mogenheden, tapi biarpoen saling boenoe di
Tiongkok bisa dilaloeken di Tiongkok tapi tida bagitoe di
Europa. Soeal Balkan telah djadi lelatoenja dari api peperangan Doenia, dan biarpoen bangsa-bangsa barat telah kahilangan
kasoekeran jang heibat, dan negri-negri seperti Duitschland dan
Oostenrijk telah bisa dikalahken, tapi dalem haloean imperialistic
tida ada peroba'an apa-apa. Engeland, dan Italie masi sadja landjoetken imperialisme, sementara U. S. A. dengen boeang
kasamping Monroe Doctrine tjoba boeat djalan berendeng sama
marika. Dan maskipoen, sesoedahnja pengalaman dari peperangan, marika boleh djadi toenda marika poenja haloean
imperialistic boeat sementara waktoe di Europa, terhadep Tiongkok, sabagimana orang bisa saksikan dari itoe demonstratie di
Canton dari brapa poeloe kapal-kapal perang dari berbagi-bagi
negri asing, belon ada peroba'an dalem marika poenja hati.
Marika masi sadja goenaken imperialisme goena kamoekaken marika poenja daja economie, dan gentjetan economie ada lebih heibat dari pada imperialisme atawa gentjetan politiek. Gentjetan politiek ada hal jang kaliatan; kapan itoe brapa poeloe kapal
perang asing bikin demonstratie disini, orang-orang di Canton
boekan maen goesarnja, ja semoea bangsa Tionghoa merasa goesar. Rahajat negri dengen gampang dibikin panas oleh gentjetan politiek tapi marika ampir tida mendoesin gentjetannja
economie. Tiongkok telah rasaken poeloean taon dari taloekannja economie dari bangsa-bangsa asing dan tida ada satoe manoesia jang rasaken goesar sama sekali.

Hasilnja jaitoe Tiongkok dimana-mana orang dapetken satoe djadja'an dari bangsa asing. Rahajat negri masi sadja pikir
bahoea kita-orang tjoema ada negri „separo djadja'an" dan merasa tjoekoep dengen itoe gelaran, tapi sesoenggoenja kita ada
digentjet oleh kakoeatan dari economie dari bangsa asing lebih besar dan heibat dari pada bilah kita poenja negri ada satoe tanah djadja'an sedjati. Ibarat, Annam dan Korea ada negri
taloekan dari Frankrijk dan Japan dan marika poenja rahajat ada boedak-boedak. Kita djengekken bangsa Korea dan Annam
dengen djeloesken marika „wang-kou-nu" (boedak jang negrinja

